
KALE EGOERAN DAUDEN PERTSONEN ELIKADURA ZEIN ATERPE BEHARREI
BURUZKO     KONTROL MOZIOA  

Olaia  Duarte  Lopezek,  EH  BILDU  udal  taldeko  zinegotziak,  Udalbatzaren  Organo
Araudiaren  98.  artikulua  oinarri,  mozio  hau  aurkezten  du  Udalbatzan  azter  dadin.
Mozioa  2021eko  urriaren 18an  Pertsonen  Zerbitzuen Batzordean  aztertutako
interpelazioaren ondorioa da.

JUSTIFIKAZIOA

2020ko  azaroan,  osasun  alarma  egoeraren  ondorioz  22:00etatik  aurrera  etxeratze
agindupean  geundenean,  Ertzaintzak  -Udalaren  laguntzarekin-   Infernua  auzuneko
fabrikatik  60  bat  lagun  kaleratu  zituen.  Ondorioz,  pertsona  hauek,  egun  batetik
bestera,  kale  gorrian  gelditu  ziren  eta  hirugarren  sektoreko  eragileen  zein
norbanakoen elkartasunari esker topatu zuten laguntzaren bat. 

Pertsona hauek laguntzeko sortu  ziren  ekimenen artean,  Alde  Zaharreko bizilagun
talde batek sortutakoa dago (Kaleko Afari Solidarioak izenekoa), egun batetik bestera
kale  gorrian  gelditu  zirenei  afari  beroak  ematea  helburu  duena.  Gauzak  horrela,
bizilagun  talde  hau  egunero  (astelehenetik  igandera)  afari  beroak  prestatzen  eta
banatzen hasi zen Konstituzio Plazan. 

Urtebete pasatu den honetan, egun 105 pertsona dira, gure hirian, gauero herritarren
elkartasunaren eskutik afari beroa jasotzen duten pertsonak, Alde Zaharrean eta Egian
egiten diren afari banaketei esker. Baina, afaria emateaz gain, boluntario hauen lan eta
denborari esker kale gorrian dauden pertsonek beste gauza asko ere jasotzen dute:
babesa, tenperatura baxuez babesteko arropa eta mantak, eta pertsona guztientzat
hain garrantzitsua den goxotasuna. 

Bestetik, Donostiako Harrera Sareak ostiralero janari poltsak entregatzen dizkie 170-
200 pertsonari, Ametzagainan duen lokalean, astero 1.000 euroko aurrekontuarekin. 

Bai eragile sozialen aldetik bai gure taldetik, etengabe helarazi diogu Udal Gobernuari
osasun-alarma hasi zenetik areagotu egin direla elikadura beharrak eta zaurgarritasun
egoerak. EAEn bizitegi-bazterketa larrian dauden pertsonen egoerari buruzko 2020ko
V. Azterlanak errealitate hau baieztatzen du: 2020an bizitegi-bazterketa larrian zeuden
2.800 pertonetatik %87,5ek ez dute aterpe batean lo egiteko plazarik. 

2021eko udal aurrekontuari begira, Udal Gobernuak 250.000 euroko partida aurreikusi
zuen  beharra  duten  pertsonen  elikadura  beharrei  aurre  egiteko.  Maiatzaren  11n
Gipuzkoako Aldizkari Ofizialean argitaratutako akordioan, Udal Gobernuak bazterketa
egoeran dauden pertsonei egunero nahiko elikagai eta elikadura egokia bermatzeko
diru-laguntzak onartu zituen,  173.250 euroko hasierako  aurrekontuarekin. Programa
honen bidez, hirian hiru hilabetez, gutxienez, erroldatuta dauden pertsonek tabernetan
menuak eskuratzeko aukera izango dute. Horretarako, hiriko tabernek abendura arte
epea dute programan parte hartzeko. 

Maiatzean  delegatuari  egindako  interpelazio  baten  bidez  jakin  genuen  programa
honetan  ez  zela  elkarlanik  aurreikusten  herritarrek  sortutako  elikadura  banaketa
taldeen eta Udalaren artean. Urtea bukatzeko hilabete falta denean eta afari beroak
banatzeko  herritarren  ekimenak  urtebete  egin  duen  honetan,  Udalaren  elikadura
programaren eragina ez dutela nabaritu adierazi digute eta beraien janari demanda
mantendu dela aitortu dute.

Urriko batzordeetan delegatuak berak aitortu zuen aurreikusitako 173.250 euroetatik,
soilik 76.076 gastatuko direla abendura arte. Gauzak horrela, gabezia handiak ikusten
dizkiogu Udal Gobernuaren planteamenduari eta hainbat kezka sortzen zaizkigu; batez
ere, egoera zaurgarrienean dauden kolektiboen atentzioari dagokionez. 

Hortaz, azaldutako egoera kontuan hartuta, behean sinatzen duen zinegotziak honako
MOZIO hau aurkezten du:

KONTROL MOZIOA

1.-  Udalbatzak  hertsatuki  eskatzen  dio  Udal  Gobernuari  gure  hirian  kale  egoeran
dauden eta elikadura beharrak dituzten pertsonentzako baliabideak handitu ditzala.

2.- Udalbatzak hertsatuki eskatzen dio Udal Gobernuari hirian sortu diren Kaleko Afari
Solidarioen  dinamikekin  lan  partekatua  egin  dezala,  gertatu  daitezkeen  gatazkak
gainditzeko. 

3.- Udalbatzak hertsatuki eskatzen dio Udal Gobernuari,  Donostia xenofobiarik gabeko
hiria  izateko  konpromisoarekin  jarraituz,  kale  egoeran  bizi  diren  pertsonekiko  eta
auzoetako  elikadura  banaketetako  erabiltzeengana  zabaldu  diren  mezu  xenofoboak
arbuiatu ditzala. 

Donostian, 2021eko azaroaren 19an 

Olaia Duarte López

EH Bildu udal taldeko zinegotzia

